
II. ERANSKINA
FORU ARAU PROIEKTUA, ZEINAREN BIDEZ BERRESTEN BAITA EUSKAL AUTONOMIA ERKIDEGOKO ADMINISTRAZIO OROKORRAREN, ARABAKO FORU ALDUNDIAREN ETA ARABAKO FARMAZIALARIEN ELKARGO OFIZIALAREN ARTEKO LANKIDETZA HITZARMENA, ARABAKO LURRALDE HISTORIKOKO AÑANA ETA ARABAKO MENDIALDEA ESKUALDEETAKO LANDA EREMUKO BIZTANLEEN FARMAZIA ARRETA HOBETZEKO PROIEKTU PILOTU BAT GARATZEKOA.
Euskal Autonomia Erkidegoko biztanleriak munduko bizi-itxaropen altuenetako bat du, eta, gainera, goraka doa eta horrek populazioaren zahartzea dakar.
Zahartzeak eragin argia du gaixotasun kronikoak dituzten pertsonen gorakadan eta bizitzako azken etapetan mendekotasun-arazoak dituzten pertsonen kopuruan, bai eta, autonomia mantendu arren, zenbait jarduera egiteko zailtasunak dituztenen kopuruan ere.
Biztanle-talde horien artean zailtasun handiagoa dago botikak farmazia-bulegoetan jasotzeko, eta botikak hartzearekin lotutako akatsak izateko arriskua ere haunditzen da, hala nola, ahazte, ez-betetze, hartzeko arazo eta abarrei dagokien intzidentziak.
Arabako Lurralde Historikoan, biztanleen % 75 baino gehiago Gasteizen bizi da, eta kontraste handiak daude bere kuadrilletako eta udalerrietako dentsitate demografikoetan; desoreka nabarmena dago biztanleriaren lurralde-banaketan, eta landa-eremutzat sailkatutako Arabako udalerri asko daude (ELGAren irizpideen arabera, Eurostat, Landa Garapeneko Legea, ekainaren 30eko 7/2022 Legea. edo Eusko Jaurlaritzak garatutako Landa Eremuaren Zonakatzea). Horri gehitu behar zaio, gainera, Arabako udalerriek toki erakunde txiki (kontzejuak) asko dituztela, eta horiek herrixka edo herrigune txiki ugariz eta sakabanatuez osatuta egon daitezkeela, eta horrek zaildu egiten duela bertoko biztanleen zerbitzuetarako irisgarritasuna. Arestian zehaztutako guztiaz gain, kasu zehatz honetan, farmazia bulegoak askotan aipatutako herriguneetatik urrun egoten dira.
Gainera, bi eskualdetan biztanleria-dentsitatea 12,5 biztanle/km2-tik beherakoa da. Europako Batzordearen iritziz maila hortatik behera despopulazio-arriskua dago. Arabako mendialdea (5 biztanleko dentsitatea/Km2) eta Añanako eskualdea (9 biztanle/Km2) dira bi eskualde horiek. Añanako Kuadrillan, 115 biztanlegune daude eta 4 farmazia bulego; Mendialdean, berriz, 2 bulego daude, eta guztira 47 biztanlegune.
Baldintza horiek guztiek agerian uzten dute programa espezifiko bat ezarri behar dela farmazia-arreta hobetzeko eta botikak etxez etxe emateko, Arabako bi eskualde horietako landa-biztanleriaren beharrei erantzuteko. Arreta farmazeutikoak pertsonen atxikimendua eta bizi kalitatea hobetzen ditu, balizko larrialdiak eta ospitaleratzeak saihesten ditu, eta medikamentuen erabilera egokia eta arrazionala ahalbidetzen du.
Horregatik guztiagatik, Eusko Jaurlaritzak eta Arabako Foru Aldundiak komenigarritzat jo dute hitzarmen bat sinatzea, Eusko Jaurlaritzako Osasun Saila eta Arabako Foru Aldundiko Lurralde Orekaren eta Lurralde Antolamenduaren Saila Arabako Farmazialarien Elkargo Ofizialarekin lankidetzan aritzeko baldintzak ezartzeko xedez, Arabako Lurralde Historikoko Añanako eta Arabako Mendialdeko eskualdeetako landa eremuko biztanleen farmazia arreta hobetzeko “Botika etxean eskura” izeneko proiektu proiektu pilotu bat ezartzeko.
Foru Gobernu Kontseiluak onetsi du aipatutako hitzarmena izenpetzea, bat etorriz Arabako Foru Aldundiaren antolaketa, funtzionamendu eta araubide juridikoari buruzko martxoaren 15eko 10/2023 Foru Arauak 6.2.b) artikuluan ezarritakoarekin, eta, bat etorriz Arabako Lurralde Historikoko erakunde antolamenduari buruzko 1983ko martxoaren 7ko Foru Arauaren 6.2.b.3. artikuluak ezarritakoarekin, beharrezkoa da Arabako Batzar Nagusiek erabaki hori berrestea.
Era berean, izapideak egiteko, Arabako Foru Aldundiaren xedapen orokorrak egiteko prozedura onesten duen Foru Gobernu Kontseiluaren otsailaren 28ko 6/2023 Foru Dekretuan ezarritako prozedura jarraitu da.
ARTIKULU BAKARRA
Berretsi egiten da Euskal Autonomia Erkidegoko Administrazio Orokorraren, Arabako Foru Aldundiaren eta Arabako Farmazialarien Elkargo Ofizialaren arteko lankidetza hitzarmena, Arabako Lurralde Historikoko Añana eta Arabako Mendialdea eskualdeetako landa eremuko biztanleen farmazia arreta hobetzeko “Botika etxean eskura” izeneko proiektu pilotu bat garatzekoa.

